
П а в л и к . Кама? 
В е р и. Ген-кӑ-на! Анчах эсё кун ҫинчен 

Павлика ни-ни!.. 
П а в л и к . Анлантӑм. Эпӗ Павлика ни-ни! 
В е р и. Ну, эпӗ вӗҫтерем-ха. 
П а в л и к . Вӗҫтер, Вери, вӗҫтер. Генка сана 

кетет те пуль. (Шӑлаварне тӑхӑнать.) 
Л и д и (алӑка шаккаса). Уҫ-ха часрах, 

Павлик! 
П а в л и к (алйка уҫса). Мӗн пулчӗ, Лиди? 

Эсӗ темшӗи питӗ пӑлханса ӳкнӗ? 
Л и д и. Каҫар, Павлик, театра пыраймас-

тӑп эпӗ. 
П а в л и к . Мӗншӗн? Мӗскер пулчӗ санпа, 

Лиди? 
Л и д и (пусӑрӑннӑ сасӑпа). Стройкӑран 

прораб шӑнкӑравларӗ. Каҫхи сменӑра манпа 
ылмашӑнса ӗҫлекен Маша сасартӑк чирлесе 
ӳкнӗ, крансӑр пӗтӗм бригада ӗҫӗ чарӑнса ла-
рать. Ну, эпӗ килӗщрӗм вара... 

П а в л и к (савӑнса). Чим-ха, пӑх-ха эсӗ 
ман ҫинелле. (Хӗр пуҫне тытса ҫӗклет.) Эсӗ 
хӑвна ман умра айӑплӑ туймастӑн-и? 

Л и д и. Айӑплӑ ҫав — театра та каяймаст-
пӑр ав. Эс пӗчченех кай. Эп часрах стройкӑна 
тухса чупатӑп. 

П а в л и к (хӗре тытса хӑй тавра ҫавӑрать). 
Маттур„> Лиди! Театрне эпир тепӗр чухне кай-
са курӑпӑр. Тӗрӗс, кӗҫӗр бригадӑна пулӑш-
малла. Эпӗ те сансӑр ниҫта та каймастӑп... 

Л и д и. Чӑнах-и? Ҫилленместӗн-и? 

П а в л и к . Эх, эсӗ, комсомолка! Шутла-ха: 
ударлӑ комсомолла стройка штабӗн члене 
коммунизмла ӗҫ бригадии крановщицине ҫав-
нашкал ырӑ ӗҫшӗн ӑҫтан-ха ҫилленме пултар-
тӑр?.. Ҫук! Нихҫан та! Эпӗ хам та санпа пер
ле стройкӑна пыратӑп, Лиди. Комсомол об-
комне яма отчет ҫырса пӗтерейменччӗ, канту-
pa ҫитсе ҫавна вӗҫлетӗп... Билечӗсене вара 
Генкӑна парӑп. Кайса курччӑр Верипеле ик-
кӗшӗ. Вӗсем вӗт... 

Л и д и . Эх, ҫапах та кӗҫӗр театра хамӑнах 
каяс килетчӗ... Эсӗ мана кӗҫӗр пӗтӗмпех, пӗ-
тӗмпех каласа парӑп терӗн вӗт-ха. Пӗлетӗн-и, 
питӗ кӗтнӗччӗ эпӗ паянхи куна... 

П а в л и к . Лиди! (Лидие чуптума тӑрать, 
хӗр хирӗҫлемест, анчах ҫав вӑхӑтра алӑка шак-
кани илтӗнсе каять. Павликпа Л иди пӗр-пӗ-
ринчен уйрӑлса тӑраҫҫӗ. Пӳлӗме хаваслӑ Вери 
вирхӗнсе кӗрет). 

В е р и. Лиди! Генка Пахом Пахомычпа ка-
лаҫса пӑхап, терӗ!.. (Чечек хыҫӗнче тӑракан 
Павлика асӑрхать те малалла ним калама 
аптӑрать.) 

Л и д и (куларах). Вери?.. 
П а в л и к (чечек хыҫӗнчен тухса, паҫӑрхил-

ле Лиди сассипе). Виҫӗ эрне те виҫӗ кун уш!.. 
В е р и (аллипе питне хупласа). Ай, пӗтрӗм! 

(Вирхӗнсе тухса каять.) 
Ч а р ш а в. 

(Малалли пулать.) 

Чӑвашсен ҫӗнӗ ҫырулӑхӗ пуҫланнӑранпа 100 ҫул ҫитнӗ май 

ЧӐВАШ ҪЫРУЛӐХЁН АСЛӐ ОКТЯБРЬ 
РЕВОЛЮЦИЙЁЧЧЕНХИ УТАМЁСЕМ 

Пирӗн Тӑван ҫӗршыв — тӗнчери нумай нациллӗ чи 
пысӑк ҫӗршыв. Халӗ кунта Аслӑ Октябрь революци тив-
лечӗпе ирӗке тухнӑ, нихӑҫан арканми туслӑ Союза пӗр-
лешнӗ 130 чӗлхеллӗ халӑх пурӑнать. Халӑхсен ҫак пӗр-
лӗхлӗ Союзне тунӑранпа 1972 ҫулхи декабрей 30-мӗшӑн-
че шӑпах 50 ҫул ҫитет. Пирӗн ҫӗршывра пур нацисем те 
пӗр тан праваллӑ, вёсен пурнӑҫӗ те пӗр пӗтӗм социализм-
лӑ никӗс ҫинче аталанса, йӗркеленсе пырать. Пурнӑҫ 
интересӗсем пӗр пек пулни, пурте пӗр аслӑ тӗллев тытса 
коммунизм патне пыви хамӑр ҫӗршыври пур халӑхсен 
ӑс-тӑнӗнче те пӗрешкел палӑрӑмсем ҫуратать. Ҫакна 
май кашни халӑх хӑйӗн формипе нациллӗ, содержани-
йӗпе. социализмлӑ литературипе искусствине аталантар-
ма пултарать. 

Чӗлхе — нации тӗп паллисенчен пӗри тата унӑн чи пы-
сӑк пуянлӑхӗ. Вӑлах ҫынсене пӗр-пӗринпе хутшӑнма, 
ӑнланма пулӑшакан тата наци ҫырулӑхне пултармалли 
чн кирлӗ хатӗр. Ҫырулӑхӑн наци культуринчи пӗлтерӗ-
шӗ питех те пысӑк: кунҫулӗ унӑн халӑх пурнӑҫӗпе куль-
турин ӳсӗмне кӑтартакан куҫкӗски евӗрлӗ. 

Наукӑра «ҫырулӑх» тесе халӑх чӗлхин хӑйне тивӗҫ 
паллисене шута илсе тунӑ, ҫынсене пӗр-пӗринпе хутшӑн-
ма пулӑшакан тӗрлӗ мелӗсене пӗтӗмлетсе калаҫҫӗ. Апла 
пулсан, кашни халӑх ҫырулӑхӗн никӗсӗиче ҫав чӗлхен 
хӑйевӗрлӗхне палӑртса тӑракая графикӑпа орфографи 
систёми пулмалла. 

Аслӑ Октябрь революцийӗччен Россия империйӗячи 
17 тӗрлӗ халӑхӑн ҫеҫ хӑйне ятӑн ҫырулӑх пулиӑ. Патша 



самодержавийӗ Российӑри вак халӑхсвне кашнннех ҫы-
рулӑх парасшӑн пулман: халӑхсем, хӑйсен этемлӗх ти-
вӗҫне ӑнланса илсе, правительствӑна хирӗҫ тӑрасран 
шиклеинӗ, шовинистсем вара ҫырулӑхсӑр халӑхсенчен 
«инородецсем» тата «тӑхӑмне маннӑ Ивамеем» тесе мӑш-
кӑлланӑ, хӑртнӑ. 

Аслӑ Октябрь революцийӗ хыҫҫӑн Совет Союзӗнчи 
тӗрлӗ халӑхсенчен 50-шӗ ытла хӑйӗи ҫырулӑхне тунӑ, 
илемлӗ литература, хаҫат-журнал, щкул учебникӗсем 
кӑларма тытӑннӑ. 

Халӑхсем хӑйсен чӗлхине тивӗҫ системӑллӑ ҫырулӑх 
тума пултарни уйрӑмах наци историйӗшӗн тата культу-
ришӗн питех те пысӑк пӗлтерӗшлӗ. Тӑван чӗлхепе хай-
ласа ҫырнӑ кирек мӗнле литература произведенийӗ те 
ҫав нации культурӑри ӳсӗмне кӑтартакан чӗрӗ палӑкӑн 
курӑ.нать. Ҫырулӑх кӑна халахсене хӑйсен литературипе 
искусствине аталантарма аслӑ ҫул хывса парать. 

Эпир, чӑвашсем, хамӑр ҫырулӑхӑмӑр революцичченех 
тунӑ хӑшпӗр ҫитӗнӳсемпе тивӗҫлипех мухтанатпӑр. Ун-
;шӑн эпир тӑван халӑхӑмӑрӑн хуйхи-суйхине, шухӑш-
ӗмӗтне, ӑс-тӑнне — мӗнпур ыррине ӑшра, чӗрере тытнӑ, 
чӗлхемӗрӗн шалти асамлӑ вӑйне чӗртсе-хускатса яма вӑй 
хунӑ малтанхи ҫынсеяе — тӗпчевҫӗсене, тӑлм.ачӑсене, 
кӗнекеҫӗсене ӗмӗр-ӗмӗр тав сӑмахӗ калатаӑр: вӗсен сӑ-
пайлӑ ӗҫӗ-хӗлӗ пусмӑр самаяинчех халӑхӑмӑрӑн чун-ха-
валне ҫӗклентерме тата унӑн ытти халӑхсем хушшинчи 
этемлӗх тивӗҫне ӑнланса илме пулӑшнӑ. 

Пирӗн тӑван ҫырулӑхӑмӑр, кунпа-ҫулпа шутласан, 
ытлашши ҫамрӑках та мар. Хӑшпӗр тӗпчевҫӗсем ҫырнӑ 
тӑрӑх, чӑвашсен V ӗмӗртех ҫырулӑх пулнӑ. Ахальтен 
мар пуль ӗнтӗ чӑваш тӗррисанч.и ӳкерчӗксем авалхи 
ҫырулӑх паллисене аса илтереҫҫӗ. Чӑваш сӑмахӗсене пуҫ-
ласа хут ҫине ҫырса илнӗренпе те 240 ҫул ытла ӗнтӗ. 
Ҫапах та, кӗскен каласан, тӑван ҫырулӑхӑмӑрӑн чӑн-чӑн 
историйӗ X V I I I ӗмӑртен пуҫланать. 

Аслӑ Октябрь революцийӗчченхи чӑваш ҫырулӑхӗн 
историне икӗ тапхӑра уйӑрса тӗпчеме пулать: пӗрремӗ-
шӗ — чӑваш чёлхин малтанхи грамматики — «Сочине
ния, принадлежащие к грамматике чувашского языка» 
кёнеке пичетленсе тухнӑранпа аслӑ И. Я. Яковлев тунӑ 
ҫырулӑхӗчченхи (1769—1871) тапхӑр. Ана кивӗ ҫырулӑх 
тапхӑрӗ теҫҫӗ. Иккӗмӗшӗ — И. Я. Яковлев тунӑ ҫӗнӗ 
ҫырулӑхпа чӑваш литература чёлхин никӗсне хывнӑ тап-
хӑр (1871—1917). 

Тӑван ҫырулӑхӑмӑрӑн революцичченхи ӳсӗм ҫулӗ пи
тех те.асаплӑ, хурлӑхлӑ пулнӑ: патша пусмӑрӗ айӗнче 
вӑл имшеррӗн те хӑюсӑррӑн аталаннӑ. 

Тӗпчевҫӗсем чӑваш сӑмахӗсене чи малтан Ф. И. Стра-
ленберг (1676—1747) хушаматлӑ швед офицере хут си
не ҫырса хӑварнӑ тесе шутлаҫҫӗ. Хӑй вӑл 1709 ҫулта 
Полтава патӑнчи пӗр хаяр ҫапӑҫура Пӗрремӗш Петӗр 
ҫарне тыткӑна лекнӗ пулнӑ, 13 ҫула яхӑн Ҫӗпӗрте пурӑн-
нӑ. Ҫак хушӑра вӑл унти халӑхсен культурине, йӑли-
йӗркине сӑнанӑ, чӗлхине вӗреннӗ. 1730 ҫулта, хӑй тӑван 
ҫӗршывне киле таврӑннӑ чух, Ф. Страленберг ҫула май 
Хусанта чарӑнса тӑнӑ, чӑвашла чухлакан кунти тӑдма-
чӑсенчен 28 чӑваш сӑмахӗ ҫырса илнӗ. Ҫӗпӗрте пурӑннӑ 
чух тата ҫул ҫинче курни-илтни ҫинчен вӑл 1730 ҫулта 
Стакгольмра «Историческое и географическое описания 
северной и восточной частей Европы и Азии» ятлӑ 
очерксен кёнекине пичетлесе кӑларнӑ. Ҫак кӗнекерех 
чӑваш халӑх культури, йӑли-йӗрки тата чёлхи ҫинчен 
ҫырса кӑтартнӑ вырӑнсем пур. 

Чӑваш чӗлхине тӗпчес ӗҫе аталантарма Атӑлҫи халӑ-
хӗсен пурнӑҫӗнче пулса иртнӗ хӑшпӗр пысӑк улшӑнусем 
те хистенӗ. Ҫавӑн пек . улшӑнусен шутне чи малтанах 
X V I ӗмӗрте чӑваш, мари, удмурт, мӑкшӑ, ирҫе тата ту
тар халӑхӗсене Аслӑ Мускав патшалӑхӗпе пӗрлештерни, 
ҫав халӑхсене вӑйпах христианство тӗнне йышӑнтарни 
кӗрет. Кунсӑр пуҫне тата Наукӑсен Петербургри акаде-
мийӗпе Хусан универоитечӗ Атӑлҫи халӑхӗсен чӗлхине 

тӗпчес тӗлӗшпе тунӑ тава тивӗҫлӗ ӗҫӗсене те манмалла 
мар. 

Атӑлҫи халӑхӗсене Мускав патшалӑхӗпе пӗрлештерни' 
вёсен пӗр-пӗрин тата вырӑс халӑхӗ хушшинчи туслӑх-
не, культурӑпа экономика ҫыхӑнӑвӗсене малалла ӑнтар-
са яма самаях лайӑх майсем туса панӑ. 

Тӑваттӑмӗш Иван патша Хусан ханствине парӑнтарнӑ 
хыҫҫӑнах Атӑлҫи хаяӑхӗсене вӑйпах христанство тӗнне 
йышӑнтарма тытӑннӑ. Ҫавна май 1555 ҫултах Хусан 
епархине туса хунӑ. Ҫапла вара Чулхулапа Хусан епар-
хийӗсем Атӑлпа Кама таврашӗнчи халӑхсем хушшине 
христианство идейисене саракан тӗп центрсем пулса 
тӑнӑ. 

Чӑвашсем ҫав тӗне йышӑнасшӑн пулман: час-часах 
пӑлханнӑ, чиркӳсене ҫунтарнӑ, пупсене вӗлернӗ, аякри 
ҫӗрсене- туха-туха тарнӑ, унта та вӗсем малтанхи пекех 
хӑйсен ҫырусӑр тӗнне ӗненнӗ, ҫав-ҫавах хӑйсен киреме-
чӗсемпе ырӑ туррисене пуҫҫапнӑ. 

Пусмӑрпа тӗттӗмлӗхре асапланнӑ Атӑлҫи халӑхӗсем 
вырӑс священникӗсем славян тата авалхи вырӑс чёлхи
пе каланӑ е вуланӑ кӗлӗсене ӑнлансах кайман, тепӗр 
енчен тӗн саракансем хӑйсем те Атӑлҫи халӑхӗсен чёл
хине, психологине пӗлмен. Ҫакӑ христианство тӗнне сар
ма кансӗрленӗ тӗп сӑлтавсенчен пӗри пулнӑ. Вырӑс ду-
ховенстви 260 ҫул ырми-канми тӑрӑшса ӗҫленӗ пулин те, 
христианство идейисем ҫынсен чунӗсене тыткӑна илей-
мен: чиркӳ пусмӑрне тӳсеймесӗр ячӗшӗн тӗне кӗнисем те 
часах хӑйсен ҫырусӑр тӗнне тыта пуҫланӑ. 

X V I I I ӗмӗрӗн иккӗмӗш ҫурринче Атӑлҫи халӑхӗсене, 
ҫӗнӗ мелсемпе усӑ курса, тӗне кӗртме тытӑннӑ. 

Вырӑс мар халӑхсем Болотников, Булавин, Разин, 
каярахпа Пугачев ертсе пынӑ хресченсен вӑрҫисене хут-
шӑнни те вырӑс духовенствине хытах хӑратнӑ, шухӑш-
латтарнӑ. Вёсен шучӗпе халӑхсем ҫапла пӑлханни пӗтӗм-
пех вӗсем христианство тӗнне йышӑнманран, пӗр тӗн 
идейисене пӑхӑнса, лӑпланса пурӑнманран килнӗ имӗш. 
Ку хутӗнче вырӑс духовенстви христианство идейисене 
активлӑрах сарма пулӑшакан витӗмлӗрех те чеерех мел-
сем шыранӑ. Чи малтанах вӑл вырӑс мар халӑхсен тӑ-
ван чёлхипе усӑ курма ӑс ҫитернӗ. 

Ф. Энгельс каланӑ тӑрӑх, христианство тӗнне халӑх-
сем хушшине сарни вёсен культурине, ҫырулӑхне ата-
ланма пулӑшакан майсем туса панӑ, вёсен чёлхипе кё
неке кӑларас ӗҫе хӑвӑртлатнӑ. Ку вӑл — историри чӑн-
лӑх. Авалхи Киев Руҫӗн те культурипе ҫырулӑхӗ хрис
тианство тӗнне йышӑннӑ хыҫҫӑн аталанса кайнине эпир 
аванах пӗлетпӗр. 

Атӑлҫи халӑхӗсене христианство йышӑнтарнин пӗлте-
рӗшӗ те Киев Руҫӗнчи пекех. Патша правительстви ду
ховней училищӗсемпе семинарисене Атӑлҫи халӑхӗсен 
ачисене вӗренме илме, чиркӳсемпе шкулсенче кирлӗ пу-
лакан тӗн кёнекисене куҫарса кӑларма йышӑннӑ. 

Историрен ҫакӑ та паллӑ: духовнӑй училищӗсемпе се
минарисене ӑс-тӑн тӗлӗшӗнчен ҫивӗч, тӑван чӗлхене аван 
пӗлекен патвар та илемлӗ, кӗскен каласан, священник 
пулма пур енчен те юрӑхлӑ ачасене суйласа илнӗ. Уй-
рӑмах X V I I I ӗмӗрӗн 50—80 ҫулӗсенче Чулхулари, Хусан-
ти тата Сӗвери духовнӑй училищӗсемпе семинарисенче 
чӑваш ачисем йышлӑ вӗреннӗ. Ҫапла вара чӑвашсене 
христианство тӑнне йышӑнтарма тӑрӑщни чӑваш ҫыру-
лӑхнё йӗркелесе яма' пулӑшнӑ. Анчах ку нӗтӗмпех тӗн 
кёнекисене чӑвашла куҫарса кӑларас тӗллешпе ҫыхӑннӑ. 
Ку вӑл — чӑваш халӑх историйӗнчи чӑнлӑх. 

Пирӗн тӑван ҫырулӑхӑмӑрӑн ҫул-йӗрне хывма X V I I I 
ӗмӗрти вырӑс обществинче пулнӑ ҫӗнӗлӗхсем те пулӑш-
нӑ. Уйрӑмах унӑн наукӑпа культурӑри ӳсӗмӗ чӑваш ҫы-
рулӑхне аталанма иксӗлми вӑй парса тӑнӑ. 

1724 ҫулхи январьте Наукӑсен Петербургри академине 
уҫнӑ. Унта ӗҫлекен малӗмӗтлӗ тӗпчевҫӗсем Российӑри 
тӗрлӗ чӗлхеллӗ халӑхсен пурнӑҫне, весен культурине, 
йӑли-йӗркине, чӗлхине тӗпчесе вӗренме тытӑннӑ. Ҫавна 
май вӗсем, Российӑн тӗрлӗ кӗтесӗсене тухса ҫӳресе, нау-



ка экспедицийӗсем ирттернӗ. Ҫула тухас умён экспедици 
членӗсене кашни халӑх чӗлхине сӑнаса пӗлме, тӗслӗх-
сем ҫырса илме хушса янӑ. . (Архиври документсеиче: 
«всех чюжих языков пробы собирать», тесе ҫырнӑ). Ҫав 
экспедицисене час-часах академиксем те хутшӑннӑ, ерт-
се пынӑ. Сӑмахран, 1733 ҫулта Камчаткӑна ҫитиех эк-
спедицие кайма тухнӑ' Г. Ф. Миллер профессор Чӑваш 
ҫӗршывӗнче пулнӑ. Вӑл Хусанти кӗпӗрне каяцелярййӗн-
чи тӑлмачсем пулӑшнипе тутар, мари, чӑваш, удмурт, 
перм, зырян чӗлхисен 313 еӑмахлӑ словарьне ҫырса ха
тёрленё. Ун хыҫҫӑнхи ҫулсенче вара С. Г. Гмеллин, 
И. Н. Лепехин, П. С. Паллас академиксем ертсе пынӑ 
экспедицисем чӑваш халӑх экономикине, культурине, 
йӑли-йӗркине сӑнаса пӗлнӗ, В. И. Татищев, П. И. Рыч-
ков, И. Г. Георги историксем чӑваш халӑх •историйёпе 
интересленнё. 

Чулхулапа Хусан хулисем администраципе управлени 
хулисем ҫеҫ мар, Атӑлҫи халӑхӗсемшӗн те пысӑк куль
тура хулисем пулса тӑнӑ. Ҫакӑ вара ют ҫӗршывсенчен 
килнӗ ученӑйсене, ҫул ҫӳрекенсене чӑваш ҫӗрӗ урлӑ ирт-
нӗ чухне, ялсене кӗрсе, халӑх пурнӑҫӗпе паллашма май 
панӑ: «Мёнларех-ши вӑл чӑваш халӑхӗ, унӑн культури, 
йӑли-йӗрки мӗнлерех-ши, мӗнлерех чӗлхепе калаҫать-ши 
вӑл?» — шухӑшланӑ вӗсем инҫе ҫула тухас умён. 

Малтанхи тӗпчевҫӗ-ҫулҫӳревҫӗсем тӑрӑшнипех X V I I I 
ӗмӗрте халӗ Совет Союзӗнчи тата ют ҫӗршывсенчи ар-
хивсвнче алҫыру халлӗнех упранакан 15 яхӑн вырӑсла-
чӑвашла словарь хатёрленё, чӑваш сӑмахӗсене латин е 
вырӑс саспаллийӗсемяе ҫырнӑ. Акӑ тата 1737—38 ҫулсен-
чех Чӗмпӗр правинцийён канцелярийӗнче ӗҫлекенсем 
В. И. Татищев историке икӗ словарь—«Вырӑсла-тутарла-
чӑвашла-мордвалла словарь» тата «Вырӑсла-чӑвашла-ма-
рилле-мордвалла словарь»—хатӗрлесе панӑ. Вӗсенче пине 
яхӑн чӑваш сӑмахӗ пур. X V I I I ӗмӗрти чи паллӑ словарь 
вӑл — Иккӗмӗш Кӗтерне патша хушнипе хатёрленё сло
варь. Майра патша пӗтӗм тӗнчери чӗлхесен танлашта-
руллӑ словарьне хатӗрлеме ӗмӗтленнӗ. Ҫавна май 
1785 ҫулта вӑл ыйтнипе Чулхула епархийӗн епископӗ 
Д. Семенов-Руднев (Дамаскин) духовнӑй семинарири 
чӑваш ачисемпе священникӗсем пулӑшнипе епархире 
пурӑнакан пилӗк халӑх чёлхин словарьне ҫырса хатёр
ленё. Унӑн ячӗ те хӑй евӗрлӗ: «Словарь языков разных 
народов в Нижегородской епархии обитающих, именно: 
россиян, Татар, чуваш, мордвы и черемис. По высочай
шему соизвелению и повелению ея императорского вели
чества премудрой государыни Екатерины Алексеевны, 
императрицы и самодержицы всероссийской по алфави
ту российских слов росположенной и в Нижегородской 
семинарии от знающих оные языки священников и се
минаристов под присмотром преосвященного Дамаскина, 
епископа Нижегородского и Алатырского, сочиненной 
1785 года». Ку словарь X V I I I ӗмӗрте хатёрленё словарь-
сенчен чи пысӑкки: унта 11 пин ытла чӑваш сӑмахӗ кӗнӗ. 
Словарь алҫырӑвӗн пёр экземплярне Дамаскин епископ 
ҫийӗнчех Кӗтерне патшана ярса панӑ. Вӑл ҫапла майпа 
хатёрленё словарь 1787—1789 ҫулсенче П. С. Паллас 
академик редакциленипе пичетленсе тухнӑ. Унта вырӑс 
чӗлхинчи 285 сӑмаха Европӑри 51 халӑх, Азири 149 ха
лах чёлхипе куҫарнӑ. Словарьте чӑваш чӗлхи 64-мӗш 
вырӑнта тӑрать. 

Ҫапла вара Наукӑсен Петербургри академийӗ Росси-
йӑра тата Хӗвеланӑҫӗнчи ученӑйсене Атӑлҫи халӑхӗоен 
историне, культурипе чёлхине те тӗпчеме анлӑ ҫул уҫса 
панӑ, вёсен малтанхи грамматикисене ҫырса хатӗрлеме 
тытӑннӑ. 

1757 ҫулта академи типографийӗнчен вырӑссен аслӑ 
ученӑйӗ М. В. Ломоносов ҫырнӑ «Российская грамма
тика» кёнеке пичетленсе тухяӑ. Ку вӑл — вырӑс чёлхи
не тӗпчесе ҫырнӑ пӗрремӗш пысӑк ӗҫ. Тепӗр 12 султан, 
1769 ҫулта, Наукӑсен Петербургри академийӗ чӑваш 
чёлхин малтанхи грамматикине «Сочинения, принадле

жащие к грамматике чувашского языка» ятпа пичетлесе 
кӑларнӑ. 

Кёнеке ӑҫта тата хӑҫан пичетленсе тухни пирки тёп-
чевҫӗсем тӗрлӗ ҫырчӗҫ. Юлашки вӑхӑтра тӗпчевҫӗсем 
ҫак кёнеке пирки СССР Наукӑсен академийён Ленин-
градри архивӗнче ҫӗнӗ документсем тупрӗҫ. 

^Халӗ паллӑ ӗнтӗ: пӗрремӗш чӑваш грамматикин алҫы-
рӑвне Хусанпа Сӗве епархийӗн архиепископе В. Пуцек-
Григорович ярса панӑ. 1769 ҫулхи январей 12-мӗшӑнче-
Академи комиссийӗ кёнекене типографире пичетлесе кӑ-
ларма ирӗк панӑ: Май уйӑхӗнче ӑна 608 экземпляр пи
четлесе кӑларнӑ. Кёнекене Наукӑсен Академийён. мага-
зинӗнче сутма пуҫлани Ҫиячен «Санкт-Петербургские ве
домости» хаҫатӑн 1769 ҫулхи майӑн 22-мӗшӗнче тухнз 
номерӗнче пӗлтерӳ те пичетленӗ. 

Чӑваш чӗлхин пӗрремӗш грамматикин авторе пирки те 
тӗпчевҫӗсем паян куна татӑклӑ сӑмах каламан-ха. Пӗ-
рисем кёнекене Хусанпа Севе архиепископе Василий 
Пуцек-Григоровичах ҫырнӑ пуль теҫҫӗ. Мӗншӗн тесен 
архив материалӗсем тӑрӑх «Сочинения, принадлежащие 
к грамматике'чувашского языка» кӗнекен алҫырӑвне 
Наукӑсен акадрмине вал ярса пани паллӑ. Теприсен 
шухӑшӗпе ӑна Чулхула архиепископе Д. Семенов-Руднев 
(Дамаскин) ҫырнӑ пулать. Виҫҫӗмӑшӗсем вара ӑна Чул-
хулари духовней семинарире ӗҫленӗ поэзи учителе Петр 
Талиев чӑваш ҫырман-ши тесе те калаҫкалаҫҫӗ. Тӗпчев-
ҫӗсем хушшинче чӑваш чёлхин пӗрремӗш 1 грамматикине 
Хусанти духовней семинарире вӗренекен чӑваш ачисем 
пулӑшнипе В. Пуцек-Григорович архиепископах ҫырнӑ 
пуле тесе те шутлаҫҫӗ. 

«Сочинения, принадлежащие к грамматике чувашского-
языка» кёнеке пысӑк мар, унта пӗтӗмпе те 68 страница 
ҫеҫ. Грамматикӑра чӑваш чёлхин морфологи пайне кӑна * 
ҫутатнӑ, фонетикӑпа синтаксис пайӗсем ҫинчен вара са
мах та хускатмая. Пуплев пайёсенчен кунта япала ячӗ„ 
паллӑ ячӗ, хисеп ячӗ, местоимени, глагол, наречи, хыҫсӑ-
мах, междомети пур. Кёнекере япала, хисеп, паллӑ ячӗсен, 
местоименисен вӗҫленӳ тата глаголсен сӑпатлану форми-
сене пӑхса тухнӑ, вӗсене чӑваш чӗлхинчен илнӗ нумай тӗс-
лӗхсемпе ҫирӗплетсе, тӗрӗс ҫырса кӑтартнӑ. Кёнеке ав
торе чӑваш чӗлхинче пӗтӗмпе те пилӗк падеж кӑна па-
лӑртнӑ: ят, камӑнлӑх, пару, тӑву тата пӗрлелӗх. Грам
матика авторе чӑваш чӗлхинчи япала ячӗсен ике тӗрлӗ 
вӗҫленӗвӗ пур тет. Вӑл хытӑ сыпӑклӑ сӑмахсене — пӗр-
ремӗш вӗҫленӳ, ҫемҫе сыпӑклӑ сӑмахсене — иккӗмӗш 
вӗҫленӳ тесе шутлать. 

Пӗрремӗш грамматикӑра чӑваш чёлхин лексики туллин 
сӑнланнӑ. Кашни пуплев пайӗ хыҫҫӑнах кёнеке авторе 
чӑваш сӑмахёсен пысӑк списокяе панӑ. Кёнекере вара 
пӗтӗмпе 700 япала ячӗ, 140 паллӑ ячӗ, 350 глагол, 150" 
наречи пур. 

Грамматикӑн теори пайне вырӑсла ҫырнӑ. Чӑваш 
чӗлхинчи сасӑсене вырӑс саспаллийӗсемпе палӑртнӑ. 
Урӑхла пулма та пултарайман. Мӗншӗн тесен ку вӑхӑт-
ра чӑваш алфавичӗ пулман-ха. Пӗрремӗш грамматикӑра 
чӑваш чӗлхинчи сасӑсене 35 тӗрлӗ саспаллипе палӑртнӑ: 
вӗсенчен 31-шӗ вырӑс чӗлхи алфавитӗнчен илнӗскерсем 
(а, б, в, г, д, е, ж, з, и, Т, к, л, м, н, о, п, р, с, т, у, х, 
ч, ш, ь, ы, ъ, э (ять), й, э, ю, я), пӗр саспалли (q) грек 
чӗлхи алфавитӗнчен илнӗ, io, дч, ьо саспаллисене автор 
хӑй тунӑ. Ҫавӑнпа та грамматикӑри чӑваш сӑмахӗсен пӗл-
терӗшӗсене хӑшпӗр чух уйӑрса илме хӗн. Уйрӑмах ча
ваш чӗлхинчи ӑ, ӗ, ӳ сасӑсене палӑртнӑ чух йӑнӑшсем 
нумай тунӑ. Тӗслӗхрен: ӑ сасса вырӑс чӗлхинчи а, у, ы, и 
саспаллисемпе палӑртнӑ: вонна (вуннӑ), кумрук 
(кӑмрйк), хыюлы (хӑюллӑ), пошит (пушат). Чӑваш 
сӑмахӗсенчи ӗ сасса вырӑс чӗлхинчи е, и, ю саспалли-
семпе палӑртнӑ: херлегген (хӗрлӗхен, инзя (ӗнсе), кю-
мюль (кӗмӗл) т. ыт. те. Ҫавӑн пекех ӳ сасса та вырӑс 
чёлхинчи у, о, ю саспаллисемпе палӑртяӑ: чух оих (чӳк 
уйӑх), коме (кӳме), чюрече (чӳрече) т. ыт. те. 



Грамматика материалӗсемпе тӗплӗ паллашнӑ хыҫҫӑн 
унӑн авторе пултаруллӑ чӗлхеҫӗ пулни, вӑл чӑваш чёл
хине ӑста пӗлни, пӗчӗк кӗнекерех чӑваш грамматикин 
хӑшпӗр хӑйевӗрлӗхне кӑтартса пама пултарни аван ку-
рӑнать. 

Пӗрремӗш чӑваш грамматикине латин грамматикисен 
схемине тёпе хурса, тури чӑваш чӗлхи материалӗпе ан-
лӑн усӑ курса ҫырни те лайӑх сисӗнет. 

«Сочинения, принадлежащие к грамматике чувашско
го языка» кёнекен чӑваш халӑх культурин историйёнчи 
пӗлтерӗшӗ пысӑк: пӗрремӗшӗ — в ӑ л Российӑри тата 
Хӗвеланӑҫӗнчи ученӑйсем патне чӑваш халӑхӗпе унӑн 
чӗлхи ҫинчен малтанхи хыпара ҫитерни; иккӗмӗшӗ — 
•ҫак кӗнеке 67 ҫул хушши Чулхулари, Хусанти тата Сӗ-
вери духовнӑй училищӗсемпе семинарисенче вӗренекен 
-чӑваш ачисем валли ҫырнӑ пӗрремӗш тата пӗртен-пӗр 
тӑван чӗлхе учебнике шутланни, унпах Российӑри тата 
Хӗвеланӑҫӗнчи ҫӗршывсенчи ученӑйсем те усӑ курни. 
•Ҫак грамматика чӑвашсене христианство тӗнне йышӑн-
тарнӑ тапхӑрта Петербургри Наукӑсен Академийӗ, уй-
рӑмах унта ӗҫленӗ вырӑс ученӑйӗсем С. К. Котельников-
па С. Я. Румовский тӑрӑшнипе пичетленсе тухнӑ. Халӗ 
вӑл чӑваш чёлхин малтанхи ҫыру палӑкӗсенчен чи пы-
сӑкки шутланать. 

X V I I I ӗмӗр вӗҫӗнче тӗн кёнекисене чӑвашла куҫарса 
кӑларма тытӑнни те чӑваш ҫырулӑхӗн малтанхи тапхӑ-
рӗнче тунӑ ӳсӗм шутланать. 1788 ҫулта Чулхулари ду
ховней семинарире ӗҫлекен поэзи учителе Петр Талиев 
•«Отче наш» кёлле малтанхи хут чӑвашла куҫарса, халӑх 
хушшине сарнӑ. Каярахпа вырӑсла тён кёнекисене ча
вашла куҫарса кӑларас ӗҫе чӑвашран тухнӑ малтанхи 
священниксем Е. Рожанский, А. Алмазов, И. Руссанов-
ский, С. Эльпидин, Е. Акрамовский, Г. Аристовский ты-
тӑннӑ. 1800 ҫулта Петербургра Ермей Рожанский вырӑс-
ларан куҫарнӑ «Пӗчӗк катехизис» кёнеки пичетленсе 
тухнӑ, Ку вӑл — пирӗн ҫырулӑхӑн малтанхи тапхӑрӗнче 
чавашла пичетленсе тухнӑ пӗрремӗш кёнеке. Етӗрне уе-
сӗнчи Чемей чиркӗвӗн священнике Алексей Алмазов, 
славян чёлхин графика системипе усӑ курса, «Сокра
щенный катехизис» кёнекене «Пичиксе катехизис угар
на чувашъ замъ валли чувашъ чильги бе биляс жинъ тюре 
вырысъ законъ не и Тора килли юла на ка» ятпа ча
вашла пичетлесе кӑларнӑ. Ҫак кёнеке ҫумнех вӑл чӑваш 
чёлхине вӗренме пулӑшас тёллевпе букварь хушса пи-
-четленё. Кёнеке 1803 ҫулта Мускавра пичетленсе тухнӑ. 
1807 ҫулта ӑна Хусанта иккӗмӗш хут пичетлесе кӑларнӑ. 
1820 ҫулта Алмазовах «Слово о христианском воспита
нии детей», «Святая Евангелия от Матвея, Марка, Лу
к и и Иоанна» кёнекесене те чӑвашла куҫарса кӑларнӑ. 

Кӑрмӑш уесӗнчи Тӑван чиркӗвӗн священнике Степан 
Эльпидин та тён кёнекисене чӑвашла куҫарса кӑларас 
ӗҫе хастар хутшӑннӑ. 1832 ҫулта Хусан университечӗн 
типографийӗнчен унӑн «Начатки христианского учения 
или краткая священная история и краткий катехизис на 
чувашском языке с присовокуплением кратких правил 
для чтения»^ кӗнеки чӑвашла ҫапӑнса тухнӑ. Ҫак кӗне-
керех вӑл чӑвашла вулама вӗренмелли букварь евӗрлӗ 
кӑтартусем те хушса пичетленӗ. Вӑлах 1858 ҫулта вы-
рӑсла псалтире чӑвашла куҫарса, Хусанта пичетлесе кӑ-
ларнӑ. С. Эльпидин куҫарнӑ кёнекесем пирки ҫакна ка-
ламалла: вал хай вӑхӑчӗшӗн чӑваш чёлхине аван чух-
лакан ҫын пулнӑ. Унӑн куҫару меле те унчченхи тӑлма-
чӑсенчен уйрӑмрах: вӑл чӑваш чёлхин хӑйевӗрлӗхне уп-
раса хӑварма тӑрӑшни сисӗчет. 

Чикме уесӗнчи Шурча чиркӗвӗн священнике Е. Акра
мовский 1857 ҫулта «День святой жизни» кёнекене «Кон 
святой порнизин» ятпа куҫарса кӑларнӑ. 

Ҫакӑнта асӑннӑ куҫарусен чёлхине тишкерсен, мал
танхи тӑлмачӗсем чӑваш чӗлхин синтаксисне, уйрӑмах 
сӑмахсен предложенири вырӑнӗсене шута илменни Kypa-
лать. Вӗсене светтуйсем ҫырнӑ тесе, вырӑсла текстри 
сӑмахсен йӗркинчен пӗр пӑрӑнмасӑр куҫарнӑ, «турӑ сӑ-

махӗсеяе» пӑтраштарса ярасран шикленнӗ. Ҫавӑнпа та 
ҫав куҫарусем ҫыхӑнусӑр пулса тухнӑ, вёсен содержани-
йӗсене чӑвашсем ҫеҫ мар, священниксем хӑйсем те май-
не килтерсе вулайман. Вырӑсларан чӑвашла куҫарнӑ тён 
кӗнекисен ҫитменлӗхӗсене 1856 ҫулта Чӑваш ҫӗршывне 
килнӗ финн чёлхеҫи Август Альквист (1826—1889) та 
лайӑх асӑрханӑ. Чикмепе Шупашкар уесӗсем тӑрӑх ҫул 
ҫӳренӗ чухне вӑл ҫапла ҫырнӑ: «Чӑваш чёлхи — питех те 
ҫепӗҫ чӗлхе. Чӑвашсен калаҫӑвӗнче тӗл пулакан сӑмах 
ҫаврӑнӑшӗсем хӑйсен сӑнарлӑхӗпе тӗлӗнтереҫҫӗ... Чӑваш 
халӑхӗн хӑйён литератури ҫук, мӗн пур пек кӗнекисем 
те вырӑсларан чӑвашла куҫарнӑ тӗн кӗнекисем ҫеҫ, вӗ-
сем те пулин ниме юрӑхсӑр куҫарусем. Чӑвашсенчен 
кама та пулин ҫав кӗнекесенчен илнӗ пӗр-пӗр сыпӑка ву
ласа кӑтартма ыйтсан, вӗсем яланах: «пӗлместӗп» тесе 
хуравлаҫҫӗ»,— тенӗ. 

XIX-мӗш ӗмӗрӑн 40—60 ҫулӗсенче чӑваш халӑх йӑли-
йӗркине, историне, чёлхине тӗпчесе ҫырнӑ А. А. Фукс 
(1805—1853) этнографпа В. А. Сбоев (1807—1856) ис
торик хӑйсен чӑвашсем ҫинчен ҫырнӑ очеркӗсенче ҫав^ 
куҫарусен тӗп ҫитменлӗхӗсене аван палӑртнӑ. А. А. Фукс' 
хӑйӗн «Записки о чувашах и черемисах» кӗнекинче ҫап-
ла ҫырнӑ: «Чӑвашсем, мана курсан, вырӑс священнякӗ-
сем чӑвашла куҫарнӑ Евангелие пачах ӑнланманни ҫин-
чен кала-кала параҫҫӗ: те саспаллисене кирлӗ пек ка-
лаймастпӑр, те тӗрӗс мар куҫарни чӑрмантарать пире, 
теҫҫӗ», тенӗ. 

Хальхи Сӗнтӗрвӑрри районӗнчи Урхас Кушкӑ ялӗнче 
ӳонӗ, каярахпа Хусан университечён приват-профессорӗ 
пулнӑ В. А. Сбоев хӑйӗн «Исследования об инородцах 
казанской губернии» очеркӗнче чӑваш чёлхин малтанхи 
грамматикипе куҫарусен ҫитменлӗхӗсене тӗплӗ тишкернӗ. 
Чӑваш чёлхине аван пӗлнӗ май вӑл малтанхи куҫарусеи 
авторӗсене тӳрӗ сӑмах калама та именсе тӑман. Вӗсене 
вӑл чӑваш чёлхине тӗплӗ пӗлменшӗн тиркенӗ. 

«Сочинения, принадлежащие к грамматике чувашского 
языка» кёнеке тухнӑ хыҫҫӑн 67 ҫул иртсен, 1836 ҫулхи 
июней 19-мӗшӗнче, Хусан университетӗнче «Начертание 
правил чувашского языка» кёнекене пичетлесе кӑларма 
йышӑннӑ. Ку вӑл — чӑваш чёлхин пичетрен ҫапӑнса тух-
нӑ иккӗмӗш грамматики. Уяӑн алҫырӑвне Етӗрне уесӗн-
чи Сӑкӑт ялӗнчи (халӗ Вӑрнар районе) вырӑс священ-
никён ывӑлӗ В. П. Вишневский (1804—1885) протоиерей 
ҫырса хатёрленё. Ачаранпах чӑвашсем хушшинче пурӑн-
нӑскер, вӑл чӑваш чёлхине хӑй тӑван чёлхине пӗлнӗ 
пекех вӗренсе ҫитнӗ. Ҫак грамматикӑри чӗлхе материал-
не виҫӗ ушкӑна уйӑрма пулать: кёнекере чӑваш чӗлхин-
чи сасӑсем ҫинчен вӗрентекен пай (фонетика), формӑсем 
ҫинчен вӗрентекен пай (морфологи) тата икё тӗрлё сло
варь (2736 сӑмахлӑ чӑвашла-вырӑсла тата чӑваш, ту
тар, мари чӗлхисен танлаштару словаре). 

Пӗтӗмӗшле каласан, В. П. Вишневскин ҫак граммати
ки чӑваш чёлхине вӗренмелли ку таранччен тухнӑ посо-
бисенчен чи туллиреххи, ӑнӑҫлӑраххи, унпа 32 ҫул хуш
ши Хусанти тата Сӗвери духовнӑй училищӗсемпе семи-
нерисенчи чӑваш ачисем вӗреннӗ. 

Кёнекере ҫитменлӗхсем те нумай. В. П. Вишневский 
ҫырнӑ тӑрӑх, чӑваш чӗлхинчи сас.ӑсем вырӑе чёлхинчи 
сасӑсенчен нимӗнле уйрӑмлӑхпа та палӑрмаҫҫӗ, каласса 
та вӗсене вырӑс чёлхинчи пекех калаҫҫӗ имӗш. Сасӑсене 
палӑртма та вӑл «Сочинения, принадлежащие к грам
матике чувашского языка» кӗнекери вырӑс графикинчи 
саспаллисенех илнё. 

«Начертания правил чувашского языка» кёнекен грам
матика пайне ҫырнӑ чух В. П. Вишневский латин тата 
вырӑс чёлхин малтанхи грамматикин схемипе усӑ курнӑ. 
Ҫакӑ вӑл чӑваш чёлхин грамматика категорийёсене 
тишкернинчен аван курӑнать. В. П. Вишневский чӑваш 
чёлхинче, вырӑс чёлхинчи пекех, ҫичӗ пуплев пайё: ят 
(япала ячӗ, паллӑ ячӗ, хисеп ячё), местоимени, глагол, 
причасти, наречи, хыҫсӑмах (предлог, союз) тата меж-
домети палӑртнӑ. Кёнекере чӑваш чёлхи грамматикин 



хӑшпӗр категорийӗсене вырӑс чёлхинчи категорисемпе 
пӑтраштарнӑ тӗслӗхсем те пур. Сӑмахран, В. П. Виш
невский чӑваш чёлхинче те, вырӑс чёлхинчи пекех, виҫӗ 
тӗрлӗ вӗҫленӳ тата ултӑ падеж форми пур тесе вӗ-
рентнӗ. Ҫавӑн пекех камӑнлӑх категорийӗн 1-мӗш сӑпат 
• аффикслӗ япала ячӗсене вӑл (тӗсл.: ачам, хӗрӗм, посим, 
орам т. ыт. те) чӑнӳ (звательный) падеж аффиксе тесе 
шутланӑ. 

Чӑваш чёлхи иккӗмёш грамматикинчи теори йӑнӑшӗ-
сене хӑй вӑхӑтӗнче вырӑс ученӑйӗсем Г. С. Суровцов, 
B. А. Сбоев, Н. И. Золотницкий, Н. И. Ашмарин теп
лён тишкерсе тухнӑ, кёнекене тивӗҫлӗ хак панӑ. 

«Начертания правил чувашского языка» кёнекен ча
ваш чёлхи вӗрентӗвӗнчи пӗлтерӗшӗ пысӑк. Унӑн авторе 
пирӗн тӑван чёлхе ҫинчен пӗтӗм Европӑна илтӗнмелле 
ырӑ сӑмах каланӑ: унпа Европӑри чылай вӑйлӑ аталан-
нӑ ҫырулӑхлӑ ҫӗршывсенчи тӗпчевҫӗсем те усӑ курнӑ. 
Паллӑ нимӗҫ чӗлхеҫи Вильгельм Шотт ҫак грамматика-
па паллашнӑ хыҫҫӑн «Исследование по чувашскому язы
ку» ятлӑ тӗпчев ӗҫӗ ҫырнӑ, ӑна 1842 ҫулта Берлинта 
латин чёлхипе пичетлесе кӑларнӑ. Хальхи тёпчевҫӗсем 
Шоттӑн ҫак ӗҫне чӑваш чёлхин истори грамматики тесе 
калаҫҫӗ. Унта вӑл чӑваш чёлхинчи хӑшпӗр сасӑсен, 
формӑсен историллӗ аталанӑвне кӑтартса панӑ. Тӗс-
лӗхрен, вӑл чӑваш чёлхинчи р сасӑ тӗрӗк чёлхинчи з 
сасӑпа (саккйр—сикез), л сасӑ — ш сасӑпа (кӗмӗл— 
кёмӗш), пуҫламӑш сыпӑкра ҫ сасӑ — й сасӑпа (ҫумӑр— 
йӑмйр), сӑмах вӗҫӗнчи ҫ сасӑ — ш сасӑпа (пуҫ—баш) 
ылмашнине палӑртнӑ. 

Иккӗмӗш грамматика материалӗпе усӑ курса, венгр, 
финн тӗпчевҫисем А. Регули, И. Буденц, В. Мункачи, 
А. Альквист, М. Кастрен чаваш чёлхипе паллашнӑ. Рос-
сийӑра чылай вӑхӑт ӗҫлесе пурӑннӑ, Чёмпёр гимназийӗн-
че латин чёлхи вёрентнё Андрей Дешко венгр та, ҫак 
гармматикӑпа усӑ курса, 1855 ҫулта венгр, чӑваш, мари 
чӗлхисен танлаштаруллӑ грамматикине ҫырса кӑларать, 
унта вал хальхи венгр чёлхинче 17 чӑваш сӑмахӗ уп-
раннине палӑртать. 

Ҫак кёнекере ҫитменлӗхсем те пулнӑ-ха. 1855 ҫултах 
«Современник» журналта вырӑссен паллӑ революционер-
демокрачён Н. Г. Чернышевский А. Дешкон «Венгер
ская грамматика с русским текстом в сравнении с чу
вашским и черемисским языками» кёнеки пирки ҫырнй 
рецензийё пичетленсе тухнӑ. Унта аслӑ критик авторён 
тёпчев принципе йӑнӑш пулнине палӑртнӑ, унӑн нацио-
налистла шухӑшне тӳрлетнӗ. Чӑваш ҫырулӑхӗн малтан
хи тапхӑрӗ тата акӑ мӗнпе паллӑ: XIX ӗмӗрӗн 50—60-
мӗш ҫулӗсенче паллӑ чӑваш писателе тата историке 
C. М. Михайлов (1821—1861) ӗҫленӗ. Вӑл, вырӑс сас-
паллийёсемпе пулин те, халӑх сӑмахлӑхӗн тӗслӗхӗсене 
илемлӗ чӑваш чӗлхипех ҫырма пултарнӑ. 1853 ҫулта 
унӑн «Чувашские разговоры и сказки» кёнеки Хусанта 
уйрйм кёнекен пичетленсе тухлӑ. Ку вӑл чӑваш халӑх 
сӑмахлӑхӗн тӗслӗхӗсене пухса кӑларнӑ пӗрремӗш кёне
ке, тӑван литературӑн малтанхи чечек ҫыххи шутлаяать. 
Чӑваш чёлхине тӗпчес тёлӗшпе уйрӑмах венгр тӗпчев-
ҫисем нумай пархатарлӑ ӗҫ тунӑ, *халӗ те тӑваҫҫӗ. 
1862—1863 ҫулсенче И. Буденц венгр, чӑваш чёлхине 
тёпчесе, виҫӗ пайлӑ пысӑк очерк ҫырса кӑларнӑ. Ана 
чӑваш чӗлхин тӗплӗ ҫырнӑ малтанхи наука грамматики 
тесен те йӑнӑш пулас ҫук, мёншён тесен чӑваш чёлхин 
хӑшпӗр грамматика категорийӗсене ҫёнӑлле, уҫӑмлӑ, ха
лах чӗлхинчен илнӗ тӗслӗхсемпе ҫирӗплетсе ҫырса кӑ-
тартнӑ, чӑваш чёлхин хӑй евӗрлӗ енӗсене чылай палӑрт-
ма пултарнӑ. Унта вӑл, тӗпрен илсен, 1843—1846 ҫул-
сеиче чӑваш ҫёршывне килнӗ А. Регули тӗпчевҫӗ-ҫул-
ҫӳревҫӗ пухнӑ материалсемпе тата вырӑсларан чаваш
ла куҫарнӑ тӗн кӗнекисемпе анлӑн усӑ курнӑ. Анчах 
Н. И. Ӑшмаринччен чӑваш чӗлхин ҫак палӑкӗ ҫинчен 
никам та пӗлмея. 

Н. И. Золотницкий (1829—1880)—чӑваш ҫырулӑхӗн 
малтанхи тапхӑрёнчи чи паллӑ деятель. Ҫак пултаруллӑ 

педагог-тӗпчевҫӗ 8 ҫула яхӑн (1867—1875) Хусан кӗпӗр-
нинчи чӑваш шкулӗсене тӗрӗслесе таракан инспекторта 
ӗҫленӗ, чӑваш чёлхине тӗпченӗ. Вӑл 1829 ҫулхи декабрей 
16-мӗшӗнче хальхи Сӗнтӗрвӑрри районӗнчи Урхас Куш
ка ялӗнче вырӑс священникӗн ҫемйинче ҫуралнӑ. Кук-
кӑшӗ, В. А. Сбоев профессор, хӗтӗртнипе духовнӑй се
минарире вӗренме пӑрахсах 1847 ҫулта Хусан универси-
течӗн историпе филологи факультетне вӗренме кӗнӗ. 
Вӗренсе тухсан, чылай вӑхӑт хушши Вятка хулинчи-
Патшалӑх пурлӑхӗн палатинче ӗҫленӗ. 1860 ҫултан пуҫ-
ласа 1866 ҫулччен «Вятские губернские ведомости» ха-
ҫата редакцилесе тӑнӑ, ҫутӗҫ. ыйтӑвӗсемпе статьясем пи-
четленӗ, кӗпӗрнери мари, удмурт халӑхӗсен чёлхине 
тӗпченӗ. 1861 ҫулта кӗпӗрне хаҫачӗн 47-мӗш номерӗнче 
унӑн «По поводу открытия частных школ в Вятской гу
бернии» статйи пичетленнё. Унта вӑл вырӑс мар халӑх 
ачисене тӑван чӗлхепе вулама, ҫырма тата шутлама вё-
рентмелле, пуҫламӑш вӗренӳ кёнекисене тӑван чӗлхепе 
ҫырса кӑлармалла, аслӑ классенче ҫеҫ вырӑсла вӗрент-
мелле тесе ҫырнӑ. 

1866 ҫулта Н. И. Золотницкий Хусана ӗҫлеме куҫать, 
вӑл кунта Н. И. Ильминскипе ҫывӑх паллашать. Вӗсем 
иккӑшӗ те Атӑлҫи халӑхӗсене хутла вӗрентме кӳлӗнеҫҫӗ. 
Ҫак ҫӗнӗ шухӑш ҫав вӑхӑтри влаҫра тӑракан хӑшпӗр' 
чиновниксемпе священниксене килӗшмен: вӗсем Атӑлҫи 
халӑхӗсене хӑйсен тӑван чёлхипе вӗрентес идейӑна хи-
рӗҫ тӑнӑ. 1866 ҫулта ҫак тавлашӑва татса парас тӗллев-
пе Хусанта ятарласа комисси йёркеленё. Унӑн йышне 
П. Д. Шестакова, Н. И. Ильминские, Н. И. Золотницкие 
тата паллӑ тюрколога Е. А. Малова кӗртнӗ. Комисси, 
пӗр шухӑшлӑ пулса, вырӑс мар халӑхсен прихучӗсенчи 
чиркӳсемпе шкулсенче тӑван чӗлхепе кӗлӗ вулама, вӗ-
рентме ирӗк памалли ҫинчен проект ҫырса хатёрленё. 
Проектри сӗнӳсене темиҫе ҫул хушши чӑваш шкулӗсемпе-
чиркӗвёсенче те сӑнанӑ. Ҫак тапхӑрта 1867 ҫулта 
Н. И. Золотницкий Хусан университечӗн типографийӗнче 
«Чуваш кнеге» ятпа ҫӗнӗ букварь пичетлесе кӑларагь. 
Ҫав ҫулах унӑн чӑвашсем валли хатёрленё малтанхи 
календарь «Солдалык кнеге» ятпа ҫапӑнса тухать. Ҫак 
кёнекене, тён йӑли-йӗркипе ҫыхӑннӑ статьясемсӗр пуҫне,. 
вырӑс халӑх историйӗнчен илнӗ событисем ҫинчен ча
вашла ҫырнӑ материалсем те кӗнӗ. Сӑмахран, кален-
дарьте вырӑссем тутар ханӗсемпе ҫапӑҫни ҫинчен, Пол
тава патӗнчи ҫапӑҫу, Мининпа Пожарский ҫинчен ка-
ласа панисем пур. 

Н. И. Золотницкий ӗҫӗ, малтанхи миссионерсен ӗҫӗ-
семпе таялаштарсан, чылай пархатарлӑ. Вӑл чӑваш чёл
хи алфавитне хӑшпӗр улшӑнусем кӗртнӗ: чӑваш чёлхин
чи сасӑсен хӑйевӗрлӗхне палӑртас тесе, малтанхи мис-
сионерсем тунӑ хӑшпӗр саспаллисене урӑх ҫӗнӗ саспал-
лиҫемпе улӑштарнӑ, хӑшӗсене пачах кӑларса пӑрахнӑ. 
Юсаса ҫӗнетнӗ хыҫҫӑн вӑл чӑваш чӗлхи алфавитӗнче-
34 саспалли хӑварнӑ: а, я, э, е, ы, и, \, йи, о, о, йо, у» 
ӳ, ю, й, ь, п, б, е, з, т, д, ш, ж, к, г, х, г, в , р, л, н, 
м, ч, Калас пулать: хальхи чӑваш алфавитӗнчи ӳ сас
палли Н. И. Золотницкий алфавитёнчен юлнӑ. 

Н. И.-Золотницкин чӑваш халӑхне вӗрентес, чӑваш 
чёлхине тӗпчес ёҫри пӗлтерӗшӗ пысӑк. Вӑл чӑваш грам
матикин нумай ыйтӑвӗсене тӗаченӗ. 1871 ҫулта унӑн 
«Заметки для ознакомления с чувашским наречием» 
кӗнекин сасӑсем ҫинчен вӗрентекен пайё пичетленсе тух-
нӑ. 1875 ҫулта тухнӑ «Корневой чувашско-русский сло
варь, сравненный с языками и наречиями разных 
народов тюркского, финского и других племен» кёнеки 
паян кун та хӑйӑн хакёпе пӗлтерӗшне ҫухатман-ха. 
Ана чӑваш чёлхин кёскё этимологи словаре теҫҫӗ.. 
Н. И. Золотницкие чӑваш чёлхе наукин никёсне хыва-
канӗ тетпӗр. Ку чӑнах та ҫапла: унччен никам та пи-
рӗн тӑван чӗлхемӗре чӑн-чӑн чӗлде вырӑнне хурса тӗп-
чекен пулман. Тён кёнекисен малтанхи куҫарӑвӗсене 
тишкернӗ май, вӑл чӑваш чӗлхе вӗрентӗвӗнче малтанхи 
хут синтаксис ыйтӑвӗсене хускатнӑ. Малтанхи тӑлмачӑ-



сене вырӑсларан чӑвашла куҫарнӑ чух сӑмахсен пред-
ложенири вырӑнне тата сӑмахсен ҫыхӑнӑвне пӑснӑшӑн 
тиркенӗ вӑл, тивӗҫлӗ кӑтартусем панӑ. Н. И. Золотниц
кий хӑй те чӑвашла нумай куҫарнӑ, ҫак ӗҫе Хусанти 
духовней саменарире вӗренекен чӑваш ачисене А. До
бролюбова, М. Дмитриева, В. Васильева, И. Лебедева, 
Н. Ефимова т. ыт. те явӑҫтарнӑ. Вӗсем чӑваш чёлхине 
халӑх калаҫӑвӗнчен вӗреннӗ. Ҫавӑнпах пуль вӗсем ха-
мӑр халӑхӑн сӑмах вёҫҫӗн ҫӳрекен произведенийӗсене 
тӑрӑшса пухнӑ, вӗсемпе кёнекесем хатёрленё чух анлӑн 
усӑ курнӑ. 

Тӑрӑшса ӗҫлени харама кайман. Н. И. Золотницкипе 
унӑн вӗренекенӗсем хатёрленё кӗнекесене чӑвашсем ӑн-
лансах вуланӑ, священниксем чӑвашла калакан кӗлӗсене 
те вӗсем хаваслансах итленӗ. 

Пуҫламӑш тапхӑрти чӑваш ҫырулӑхӗнче чылай пысӑк 
ҫитменлӗх пулнӑ-ха: чи малтанах ҫырулӑх палӑкӗсен 
авторӗсем чӑваш чёлхин законӗсене начар пӗлни, вёсен 
литература чёлхи тӑвас принципӗсем тӗрӗс мар пулни 
курӑнать. И. Я. Яковлев ҫырулӑхӗччен кӑларнӑ пур 
словарьсемпе кӗнекесене те пӗтӗм чӑваш чӗлхин хӑй-
евӗрлӗх паллисене шута илмесӗр, тури диалект чёлхипе 
ҫеҫ усӑ курса ҫырни палӑрать. Н. И. Золотницкипе унӑн 
вӗренекенӗсем вара тури чӑваш чёлхине, литература чёл

хин вяҫи вырӑннех ҫирӗплетме пикеннӗ. И. Я. Яковлев 
ҫӗнӗ ҫырулӑх тунӑ хыҫҫӑн та вӗсем 1880 ҫулчченех тури 
чӑваш чёлхипе кёнекесем кӑларнӑ. Апла пулин те, тӑван 
чӗлхепе ҫырнӑ кёнеке тухни ун чухнехи саманари чӑваш 
халӑхӗн чун-хавалне ҫёклентернӗ, ҫырулӑх уссине ӑнлан-
ма пулӑшнӑ. Н. И. Золотницкий чӑваш ҫырулӑхӗн мал
танхи тапхӑрне вӗҫлекенӗ пулнӑ. Ҫак вӑхӑта чӑвашсен 
кивӗ ҫырулӑх тапхӑрӗ теҫҫӗ. 

Аякран, ӗмӗрсен сём чӑтлӑхӗ витӗр вӑрах ҫуталса 
килнӗ чӑн-чӑн чӑваш ҫырулӑхӗн илемлӗ шурӑмпуҫё. Ку 
вӑл тӑван ҫырулӑхӑмӑрӑн Аслӑ Октябрь революцийӗ-
чченхи иккӗмӗш тапхӑрӗ — И. Я. Яковлев пуҫарса янӑ 
ҫӑнӗ ҫырулӑх ӗмӗрӗ — пуҫланнине палӑртакан шурӑмпуҫ 
пулнӑ. 

Чӑваш халӑхӗн хальхи ҫырулӑхӗн тата наци куль-
турин историйӗнче аслӑ И. Я. Яковлев ячё — чи сумлӑ 
ят, унӑн пархатарлӑ ӗҫе вилӗмсӗр. Чӑнах та, тӑван ҫы-
рулӑхӑмӑрӑн ҫӗнӗ тапхӑрне патша саманин йывӑр усло-
вийӗсенче И. Я. Яковлев пек ӑслӑ та хастар чун-хаваллӑ, 
халӑхӑмӑрӑн малаш ӗмӗтне, шухӑш-кӑмӑлне, хуйхи-
суйхине ӑшра, хӑй чӗри ҫумӗнче тытса таракан ҫын ҫеҫ 
пуҫарса яма пултарнӑ. Унӑн чӑваш ҫырулӑхне ҫӗнӗ ҫул-
йӗрсемпе малалла аталантарассишӗн Аслӑ Октябрь ре-
волюцййӗчченех 50 ҫул хушшинче тунӑ пархатарлӑ ӗҫӗ— 
чӑн-чӑн паттӑрлӑх. 

1870 ҫулхи мартӑн 26-мӗшӗнче патша правительстви 
вырӑс мар халӑхсене вӗрентмелли ҫӗнӗ правилӑсен 
проектне ҫирӗплетнӗ. Правилӑсен пӗр пункчӗ вырӑс мар 
халӑхсен шкулӗсемпе чиркӗвӗсенче тӑван чӗлхепе усӑ 
курма ирӗк панӑ. 

1870—1875 ҫулсенче пулас аслӑ педагог Хусан уни-
верситечӗн историпе филологи факультетӗнче вёреннӗ. 
Чӗмпӗрти гимназире вёреннӗ ҫулсенчех вӑл тӑван ха-
лӑхне ҫутта кӑларса ҫеҫ ӗмӗрхи тӗттӗмлӗхпе тӗшмӗш-
лӗхрен тата нишлӗлӗхрен хӑтарма пуласси ҫинчен ӗмӗт-
леннӗ. Ҫак ӗҫре ӑна 1869 ҫулта Чӗмпӗре куҫса килнӗ 
И. Н. Ульянов инспекторпа паллашни, унпа ҫывӑх тӑни, 
унӑн ырӑ канашӗсене тӗпе хурса ӗҫлени нумай пулӑшнӑ. 

' 1870 ҫулхи кӗркунне И. Я. Яковлев Атӑлҫи, Вӑтам 
Ази, Ҫӗпӗр халӑхӗсене ҫутта кӑларас тӗлӗшпе ёҫленӗ 
Н. И. Ильминский профессорпа паллашнӑ, унӑн идейи
сене йышӑнса, пӗтӗм чун-хавалӗпе ӗҫе пикеннӗ. 

«Тӑван чӗлхе — халӑх чунӗ. Вӑл ҫеҫ халӑха тёттём-
лӗхрен ҫӑлса кӑларма пулӑшакан хӑватлӑ хатӗр. Унпа 
вӗренӳре туллин усӑ курсан ҫеҫ ҫак пысӑк ӗҫ ӑнӗ, вӑл 
кӑна тӑван халӑхӑма тёнче культурипе цивилизации ас-
лӑ ҫулё ҫине тухмалли чӑн-чӑн тёрӗс сукмак пулӗ»,— 
шухӑшланӑ И. Я. Яковлев. Ҫырулӑхӑн малтанхи танхӑ-

рӗнчи деятельсен ӗҫӗсеие тӗплӗнрех тишкерсе тухсан, 
И. Я. Яковлев вӗсем чӑваш чӗлхин тӗп законӗсене ҫите-
лӗклӗ таран тӗпчесе пӗлменнине тата вёсен пӗтём чӑваш 
халӑхне тивӗҫтерекен литература чёлхи тумалли идейӑ-
семпе принципӗсем йӑнӑш пулнине асӑрханӑ. 

1871 ҫулхи ҫуллахи каникулта И. Я. Яковлевпа унӑи 
тусӗсем В. Белилин, С. Тимрясов, А. Рекеев, И. Иванов. 
Пӑва уесӗнчи Кӑнна Кушки тата ытти ҫывӑх ялсенчи 
чӑвашсен калаҫу чёлхине сӑнаса вёренме килсе ҫитнӗ: 
сасӑсен системине тӗпченӗ, вёсен хӑйевӗрлӗхне палӑртнӑ, 
халӑхӑн сӑмах вӗҫҫӗн ҫӳрекен произведенийӗсене тӑрӑш-
са пухнӑ. 

Ҫырулӑхӑн ҫӗнӗ системине йӗркелесси ҫӑмӑлах пул-
ман: виҫӗ хут та улӑштарса асапланнӑ вӗсем. Унӑн 
1871 ҫулхи пӗрремӗш вариантёнче 47 саспалли пулнӑ: 
вӗсем кашни сассӑн хытӑ тата ҫемҫе варианчех сӑмах 
пӗлтерӗшне уйӑрса илме пулӑшакан фонема тесе шут-
ланӑ. Ҫавӑнпа та унӑн системи хальхи алфавитпа тан-
лаштарсан, чылаях кӑткӑс пулнӑ. Ҫак алфавитпа усӑ 
курсах И. Я. Яковлевпа унӑн юлташӗсем «Чӑваш ачи
сене ҫырӑва вӗрентмелли кёнекен» алҫырӑвне ҫырса ха
тёрленё. Ана 1871 ҫулхи ноябрей 15-.мӗшӗнче (кивӗ 
стильпе) пичете яма ҫирӗплетяӗ. Ҫакӑнтан пуҫланнӑ та 
ӗнтӗ чӑваш чёлхин И. Я. Яковлев пуҫарнӑ ҫӗнӗ ҫырулӑх 
кунҫулӗ. Ҫӗнӗ чӑваш алфавичӗн 1872 ҫулхи иккӗмӗш 
вариантӗнче янӑракан хытӑ хупӑ сасӑсем б, г, д, ж, з 
пулман. 1873 ҫулта вара И. Я. Яковлев чӑваш чӗлхи 
алфавичӗн 25 саопаллирен тӑракан виҫҫӗмӗш в а р и а н т е 
туса хатёрленё, вӑл ҫапла курӑннӑ: аА, ӑА, ыЫ, еЕ, ӗ£ , 
уУ, ӳУ, иИ, йй , лЛ , мМ, нН, рР, сС, ҫҪ, шШ, вВ, кК , 
хХ, пП, тТ тата ҫаксем: 

Тӗпрен илсен, ҫӗнӗ ҫырулӑхӑн ҫак варианчӗ -— 
чӑваш чёлхинчи сасӑсен хӑйевӗрлӗхне палӑртакан 
алфавит. Унпа ҫырулӑхра 65 ҫул хушши, 1938 ҫулччен, 
пӗр улӑштармасӑр усӑ курнӑ: пайтах кӗнеке, хаҫат-
журнал пичетлесе кӑларнӑ, вӑл вара халӑх культурипе 
литература чёлхине аталантармалли чӑн-чӑн хӑватлӑ 
вӑй пулса тӑнӑ. 

Литература чёлхи тесе чӗлхе ӑстисем — тӗпчевҫӗсемпе 
писательсем якатса илемлетнӗ халӑх чёлхине калаҫҫӗ. 
Кирек хӑш халӑхӑн та литература чёлхийӗ пӗр-пӗр вы-
рӑнти калаҫуран пуҫланса, тымарланса каять. Сӑмах-
ран, хальхи тутар литература чёлхи те иртнё ёмёрти 
70-мӗш ҫулӗсенче (чӑваш литература чёлхипе пёр вӑхӑ-
таллах) Мамадыш уесёнчи тутарсен калаҫу чёлхинчен 
тытӑнса кайнӑ, Лютер тӑлмачӑ Саксонири нимӗҫсен 
калаҫу чёлхипе нимӗҫ литература чёлхин тӗпне хунӑ. 
Чӑваш литература чёлхин никёсё — Хусан кёпёрнинчи 
Пӑва уесӗнчн чӑвашсен калаҫу чёлхи. Унӑн ҫӗнӗ ҫыру-
лӑхӑн малтанхи тапхӑрӗнчи функдийӗ, хальхи литерату
ра чёлхипе танлаштарсан, питех те пӗчӗк нулнӑ-ха: Ху-
санпа Чӗмпӗрте кӑларнӑ кӗнекесене уйрӑмах тури чӑ-
вашсем ӑнлаиса вулайман. Чӑваш литература чёлхи 
аталантӑр, вӑл пур енчи чӑвашсемшӗн те ӑнланмалла 
чёлхе пулса ҫиттӗр тесе, И. Я. Яковлевпа унӑн сотруд-
никӗсем пайтах тар юхтарнӑ. Вӗсем пулас кӗнекесен 
алҫырӑвӗсене тӗплӗн сӳтсе явнӑ, аякри тӗттӗм ялсенчи 
чӑвашсене вуласа кӑтартнӑ, вёсен ырӑ канашӗсене тим-
ленӗ, вырӑнти калаҫусенче ҫеҫ тӗл пулакан, ӑнланма 
йывӑр сӑмахсемпе сӑмах ҫаврӑнӑшӗсене чӑваш чёлхин
че анлӑрах сарӑлнӑ, ӑнланма ансатрах сӑмахсемпе, фор-
мӑсемпе улӑштарса ҫырма тӑрӑшнӑ. Чӑваш чёлхин ытти 
вырӑнти калаҫӑвӗсем литература чёлхине чӗрӗлӗх вӑйӗ 



«парса тӑма пултарнине те И. Я. Яковлевпа унӑи сотруд-
никӗсем асрах тытнӑ. 

И. Я. Яковлев — чӑваш ҫырулӑхӗпе литература чёл
хин никӗсне хываканӗ. Унӑн ҫак пархатарлӑ пысӑк ӗҫе 
йӗркелесе ямалли идейисемпе принципӗсем тӗрӗс пул-
нине халӗ куҫкӗретех куратпӑр. 

Литература чёлхин нормисене тӑвас тӗллевпе 
И. Я. Яковлевпа унӑн сотруднякӗеем халӑх чёлхине, 
халӑхӑн сӑмах вӗҫҫӗн ҫӳрекен произведенийӗсене тӗпе 
хурса ӗҫленӗ. Шкулсем валли букварьсем кӑларни те, 
ялхуҫалӑх, медицина, истори ыйтӑвӗеемпе чӑвашла ку-
ҫарнӑ кёнекесем пичетлени те литература чёлхин виҫи-
сене нормӑлама чылай пулӑшнӑ. 

1808 ҫулхи майӑн 15-мӗшӗнче И. Я. Яковлев «Чӑваш 
халӑх^ кӗввисемпе тексчӗсем» ятпа чӑваш халӑх юрри-
-сен пӗрремӗш кӗнекине хатӗрлесе пичете панӑ. Ҫав су
дах,^ октябрь уйӑхӗнче, чӑваш илемлӗ литературин пӗр-
ремӗш антологийӗ «Чӑваш юмахӗсемпе халапӗсем» ятпа 
пичетленсе тухнӑ. Ҫак кёнекере ӗнтӗ К. Ивановӑн ви-
лӗмсӗр «Нарспи» поэми, «Тимӗр тылӑ», «Тӑлӑх арӑм», 
«Икӗ хӗр» юмахёсем, Н. Шупуҫҫыннин «Янтрак Янтра-
вӗ» поэми, «Аслӑ суеҫӗ», «Хитре Чӗкеҫ», «Вӗри ҫӗлен» 
юмахӗсем, М. Федоровӑн 29 ҫул хушши алӑран-алла ҫӳ-
ренӗ «Арҫури» баллади кун ҫути курнӑ. Ҫак кёнеке вӑл 
тӑван чӗлхемӗр ӑстисем илемлетсе ҫырнӑ произведенисен 
пӗрремӗш пуххийӗ,. чӑн-чӑн илемлё чӑваш литература 
произведенийӗсен пӗрремӗш чечек ҫыххийӗ шутланать. 
1912 ҫулта Чӗмпӗрте «Чӑваш халӑх кӗввисемпе тексчӗ-
сен» иккӗмӗш кёнеки пичетленсе тухнӑ. Кӗнекери юра-
сене композитор пулас ӗмӗтлӗ П. Пазухин учитель тӗр-
лӗ уессенче пухнӑ. 

XIX ӗмӗр вӗҫӗнче чӑваш чёлхине чӑн-чӑн наука мес-
лечӗсемпех тӗпчеме тытӑнни ҫырулӑхӑмӑра тата ҫӳллё-
рех пусӑма ҫӗкленме пулӑшнӑ. Ку тӗлӗшпе Н. И. Аш
марин профессор уйрӑмах мухтава тивӗҫлӗ ӗҫ тунӑ. 
Унӑн наукӑллӑ ӗҫӗсем паян куна та кивелмеҫҫӗ, чӑваш 
чёлхи вӗрентёвӗн чаплӑ произведенийӗсем шутланаҫҫӗ. 

Ҫӗнӗ ҫул хывасси — чи йывӑр ӗҫ. Анчах пёр пуҫла-
сан, вӑл вара пӗр ҫыннӑн ҫеҫ мар, пӗтӗм халӑхӑн ҫулӗ 
пулса тӑрать. Ҫавӑнпа эпир малашлӑх ҫулӗшӗн тар тӑк-
нӑ, хӑйсен мӗнпур пултарулӑхӗпе ӑсталӑхне тата вӑй-
х а л н е т ӑ в а н ҫырулӑх ӳсӗмӗшӗн, паянхи илемлӗ лите-
ратурӑпа унӑн чӗлхишӗн панӑ малтанхи ҫынсене — 
С. М. Михайлова, Н. И. Золотницкие, И. Я. Яковлева, 
К. В. Иванова, Н. И. Ашмарина, Н. В. Никольские 
т. ыт. те тав сӑмахӗ калама тивӗҫ. 

Куртӑмӑр ӗнтӗ, тӑван ҫырулӑхӑмӑр Аслӑ Октябрь ре-
волюцийӗчченхи ҫул-йӗрӗ тикӗс пулман: вӑл патша 
пусмӑрӗ айӗнче пит вӑраххӑн, имшеррӗн аталанса пынӑ. 
Этемлӗх тивӗҫне маннӑ патша чиновникӗсемпе ҫырав-
ҫисем чӑваш халӑхӗн шухӑш-ӗмӗтне, чунне-кӑмӑлне ним 
вырӑнне хумасӑр хӑртни, пиТлени тӑван ҫырулӑхӑмӑра 
аталанма ҫав тери чӑрмантарнӑ. Тӳрех калар: «Чӑваш 
чӗлхи чухӑн, унран мӗн усси пур, вӑл никама та кирлӗ 
мар!».— тесе каланисем халӑхӑмӑра кӳрентернех ӗнтӗ, 
тарӑхтарнах. Пӗр-ик тӗслӗх кӑна илер: 1903 ҫулта Етёр
не земствин пухӑвӗ выльӑх-чӗрлӗх ӗрчетес тата агроно-
мипе санитари ытӑвӗсемпе чӑвашла тата марилле бро-
шюрӑсем кӑларма йышӑннӑ. Ҫакӑн ҫинчен пӗлсен, Ху
сан кӗпӗрнянчи земство управин председателе Н. Мель
ников сехӗрленсех ӳкнӗ. «Казанские губернские ведомо
сти» хаҫатра вӑл «Инородецсен чӗлхисемпе кёнекесем 
кӑларас ыйту пирки» статья пичетленӗ. Унта вӑл пёр 
именсе тӑмасӑр ҫиллӑв ҫапла каланӑ: «Чӑвашла кёнеке
сем сепаратизмпа мӑнкӑмӑллӑх туйӑмне кӑна ӳстереҫҫӗ, 
ку вара кӑмӑла килмест ҫеҫ мар, сиенлӗ те... Чӑваш 
культури пулман, пулас та ҫук»,—тенӗ. 

Патша самани чӑваша куҫ уҫма та, сӑмах чӗнме те 
паман, ӑна тӗттӗмлӗхпе тӗшмӗшлӗхре тытни уншӑн 
усӑллӑрах пулнӑ. Унран, унӑн ҫырулӑхӗнчен пӗр вӗҫӗм-
сӗр кулнӑ, ӑна йӗрӗнчӗк халӑх пек кӑтартма тӑрӑшнӑ. 
«Живописная Россия» журналӑн 1901 ҫулхи пӗр кӑла-

рӑмёнче В. Н. Майнов журналистӑн «Вӑтам Атӑл тӑрӑ-
хӗнчи инородецсем» очерке пичетленсе тухнӑ. Унта ҫав 
элекҫӗ чӑваш халӑхӗпе унӑн чӗлхи ҫинчен пӗр ырӑ са
мах та каламан, унӑн нишлӗ пурнӑҫӗнчен мӑшкӑлласа, 
темен те пӗр ҫырса тултарнӑ. В. Н. Майнов юриех чӑ-
вашсене ҫав тери мӗскӗн, ӑс-тӑн тӗлӗшӗнчен катӑк, ка-
хал та тирпейсӗр пек кӑтартма тӑрӑшнӑ. Сахал пул-
Ha J H Мельниковпа Майнов пек элекҫӗсем тӗнчере?! 

И. Я. Яковлев хӑй те 50 ҫул хушшинче пайтах тӗрлӗ 
элек, тиркев тӳснӗ: йывӑр пулнӑ ӑна чӑваш халӑх 
культурине малалла аталантарма. Тӳре-шара вак ха-
лӑхсене ирӗксӗрлесех вырӑслатас политикана тытса 
пынӑ. Ҫав политикӑран кӑшт пӑрӑнсанах, ҫын патша 
хӳрешкисем умӗнче шанчӑксӑра тухнӑ. Ҫакӑ Хусан ар
хиепископе Палладий сӑмахӗсенчен те лайӑх курӑнать: 
«Сирӗн пӗри апла, тепри капла тӑвасшӑн. Ав, Яковлев 
чӑвашлатасшӑн, анчах чӑвашсене вырӑслатас пулать. 
Тур пӗлет халӗ Руҫра мӗн хӑтланнине. Грузинсем, -осе-
тинсем, тутарсем пурте вӗренесшӗн, кашниех тата — хӑ-
йӗнле. Вырӑсла вӗрентес пулать!» — хушнӑ учительсене 
архиепископ. 

Пӗррехинче Ҫутӗҫ министерстви И. Я. Яковлева Пе
тербургри канашлӑва эксперт вырӑнне чӗнсе илнӗ. Унта 
пӗр каппайчӑк сановник чӑвашсенчен тӑрӑхлама пӑхнӑ: 
«Чӑваш чёлхипе мӗнех калама пулӗ-ши? Чӑвашсен кир-
лӗ сӑмахсем те ҫук-тӑр?»—тенӗ вӑл. И. Я. Яковлев 
ҫак ҫӑмӑлҫах умёнче парӑмра юлман. Вӑл ӑна ҫийӗнчех 
ҫапла тавӑрса хунӑ: «Эхер те, ваше высокопревосходи
тельство, ҫыннӑн шухӑшӗ те, туйӑмӗ те ҫук пулсан, ӑн-
карулӑх та ҫитмесен, вӑл пуян чӗлхепе те ӑслӑ сӑмах 
калаймӗ...» — тенӗ. 

Аслӑ Октябрь революцийӗ хыҫҫӑн тӑван ҫырулӑхӑмӑ-
рӑн ҫӗнӗ самани пуҫланнӑ. Чӑваш халӑхне автономи 
пани, шкулсенче тӑван чӗлхепе вӗрентни, чӑвашла кёне
ке, хаҫат-журнал кӑларас ӗҫ анлӑн сарӑлса кайни, писа-
тельсен Союзне тата ытти творчество организаци-
йӗсене йӗркелени пирӑн тӑван ҫырулӑхӑмӑра ҫӗнӗ хӑват 
хушса, малалла аталантарса ячӗ. Паян вӑл аслӑ 
И. Я. Яковлев ҫӗр ҫул ӗлӗкрех хывнӑ ҫирӗп никӗс 
ҫинче аталанса пырать. 

Чӑваш чӗлхи — автономиллӗ Чӑваш республикин чёл
хи. Совет саманинче унӑн обществӑри пӗлтерӗшӗ те 
пысӑкланчӗ: вӑл литературӑпа искусство, хаҫат-журнал, 
радиола телевидени чёлхи таран ӳсрӗ, унӑн тӗрлӗ сти-
лӗсем аталанса кайрӗҫ. Халё халӑхӑмӑр хӑй тӑван чӗл-
хипех марксизм-ленинизм классикӗсен, вырӑс тата ытти 
халӑхсен литература классикӗсен произведенийӗсене ву-
лать. 

Енчен 1871—1917 ҫулсенче И. Я. Яковлевпа унӑн со-
трудникӗсем тӑрӑшнипе Хусанта тата Чӗмпӗрте чаваш
ла 700 яхӑн кёнеке ҫеҫ кӑларнӑ пулсан, халӗ Чӑваш 
кӗнеке издательстви ҫулсеренех 200 ытла ҫӗнӗ кёнеке 
пичетлесе кӑларать. Вёсен тираже 283 пинрен те иртет. 

Чӑваш халӑхӗн наукӑпа культурӑри ӳсӗмӗ те пысӑк. 
Республикӑри аслӑ шкулсемпе тӗпчев институчӗсенче 
чӑвашран тухнӑ наука кандидачӗсемпе докторӗсен 
йышлӑ ҫарӗ ӗҫлег. 

Шупашкарти икӗ аслӑ шкул — Чӑваш патшалӑх уни-
верситечӗпе Чӑваш патшалӑх педагогика институчӗ — 
И. Н. Ульяновпа И. Я. Яковлев ячӗпе хисепленеҫҫӗ, мӗн-
шӗн тесен вӗсем иккӗшӗ те тӑвая халӑха ҫутта кӑларас-
сишӗн, унӑн пуласлӑхӗшӗн ырми-канми ӗҫленӗ ҫынсем. 

Ҫӗр ҫул... Ҫӗнӗ ҫырулӑхӑн мухтавлӑ пӗр ӗмӗрӗ. Паян 
эпир ӑна пуҫарса яраканӗ — И. Я. Яковлев умӗнче^пуҫ 
таятпӑр, унӑн, В. И. Леиин калашле, «чӑваш халӑхён 
наци ӳсӗмӗшӗн туяӑ» пархатарлӑ ӗҫне сума суса мухтав 
юрри юрлатпӑр. 

А. АЛЕКСЕЕВ, 
Чйваш АСҪР Министрӗсен Совечӗ 

. ҫумӗнчи Наукйпа тёпчев институчӗн 
наука сотруднике. 


